
Извештај за состојбите во трговијата со луѓе за 2007 година 
Објавен од Службата за мониторинг и борба против трговијата со луѓе  

12 јуни 2007 година 
 

Писмо од државниот секретар Кондолиза Рајс  
 
Почитуван читателу: Пред двесте години, повеќедецениската борба 
на Вилијам Вилберфорс кулминира со одлуката на Британскиот 
парламент со која трговијата со робје преку Атлантикот беше 
прогласена за незаконска.     

Трговијата со луѓе претставува модерен облик на ропство, нов вид 
глобална трговија со робје. Трговците со луѓе ги демнат најслабите 
меѓу нас, пред сè жените и децата за да остварат профит и добивка. Тие 
ги наведуваат жртвите на присилно слугување и сексуално ропство.  

Денес совеста уште еднаш нè повикува да му ставиме крај на деградирањето на мажите и 
жените околу нас. Како во XIX век, кога заколнатите активисти на аболиционизмот во 
целиот свет се сплотија во глобално движење за да му се спротивстават на овој ужасен 
криминал. Претседателот Џорџ В. Буш ја обврза Владата на Соединетите Американски 
Држави да застане на чело на борбата против овој сериозен предизвик на XXI век, а секоја 
држава што е цврсто решена да и стави крај на трговијата со луѓе во САД има свој силен 
партнер.    

Седмиот по ред годишен Извештај за состојбите во трговијата со луѓе ги документира 
заложбите на странските влади да ја спречат трговијата со луѓе, законски да ги гонат 
криминалците и да им пружат заштита на нивните жртви. Овој извештај навлегува дури и во 
најмрачните места и ги повикува на одговорност сите земји, пријатели и непријатели што 
недоволно се ангажираат во борбата против трговијата со луѓе.   

Моќта на срамот поттикна многумина да се вклучат во акција и предизвика реформи без 
преседан; а сè поизразената свест доведе до значителен напредок во борбата против овој вид 
криминал и во помошта што насекаде им се укажува на неговите жртви.  

Поразот на  трговијата со луѓе претставува огромна морална обврска на денешнината. 
Заедно со нашите сојузници и пријатели, ние и натаму ќе продолжиме да се бориме да и 
ставиме крај на оваа сурова практика. Ви благодарам поради тоа што се вклучивте во новото 
аболиционистичко движење. Со здружени сили можеме да ги смениме работите и да 
изградиме посигурен, послободен и попросперитетен свет за сите.  

Срдечно,                                                                                  Државен секретар Рајс 

Вовед 
 
Сведоштвата на жртвите во овој извештај се наведени само како примери и со нив не се 
опфатени сите постојни форми на трговија со луѓе. За жал, секоја од овие стории можела да 
се случи речиси насекаде во светот. Овие сведоштва имаат за цел да ги опишат 
многубројните форми на трговија со луѓе и широкиот спектар на местата на кои тоа се 
случува. Ниту една држава не е имуна на ова зло. Имињата на сите жртви што се наведени 
во овој извештај се измислени. Фотографиите на насловната страница на Извештајот и 
повеќето фотографии што се објавени без легенди не се фотографии на потврдени жртви на 
трговија, туку имаат за цел да ја илустрираат разноликоста на формите на експлоатација што 
потпомагаат да се дефинира трговијата со луѓе и разноликоста на култури во кои може да се 
најдат жртви на трговија со луѓе.  

Цел  
 
Стејт Депратментот има законска обврска секоја година на Конгресот на САД да му достави 
Извештај за напорите што ги вложуваат странските држави во елиминирањето на тешките 
форми на трговија со луѓе. Ваков Извештај за состојбите во трговијата со луѓе се објавува 
седма година по ред. Извештајот има за цел да ја подигне глобалната свест, да го сврти 
вниманието врз напорите на меѓународната заедница и да ги поттикне странските држави да 
применат ефикасни мерки во борбата против сите форми на трговија со луѓе.   

Законот со којшто во САД се уредуваат напорите во борбата против трговијата со луѓе, 
Закон за заштита на жртвите од трговијата со луѓе од 2000 година со своите амандмани вели 
дека борбата протрив трговијата со луѓе има за цел да ги казни сторителите, да ги заштити 
жртвите и да ја спречи појавата на трговија со луѓе. Крајната цел на овој Извештај, како и на 
политиката на Владата на САД за борба против трговијата со луѓе, е да бидат ослободени 
сите оние што живеат како робови.  

Трговијата со луѓе претставува мултидимензионална опасност. Таа луѓето го лишува од 
нивните човекови права и слободи, ги зголемува ризиците по здравјето на глобални ниво и 
го подгрева растот на организираниот криминал.  

Трговијата со луѓе има разорни последици врз секоја од жртвите кои често се изложени на 
физичка и емоционална злоупотреба, на силувања, закани по нивната нивната безбедност и 
безбедноста на нивните најблиски, им ги одземаат документите, дури и смрт. Меѓутоа, 
последиците од трговијата со луѓе излегуваат од рамките на судбините на индивидуалните 
жртви; таа претставува закана за здравјето, безбедноста и за сигурноста на секоја земја.   

Сè поголем е бројот на држави што вложуваат значителни напори за да го елиминираат овој 
ужасен облик на криминал. Земјата што не вложува значителни напори за да ги запази 
минималните стандарди за елиминирање на трговијата со луѓе, онака како што е тоа 
зацртано со Законот за заштита на жртвите од трговијата со луѓе,  во овој Извештај е оценета 
како „3. категорија“. Ваквата оценка би можела да доведе до тоа САД да ја укине 
нехуманитарната, нетрговска странска помош. При оценувањето на на напорите на 
странските влади, во Извештајот за состојбите во трговијата со луѓе нагласени се три 
елементи: судското гонење, заштитата и превенцијата. Меѓутоа, кога жртвите на трговијата 
со луѓе ќе се стават во центарот на напорите за решавање на овој проблем, тогаш мора да 
бидат опфатени уште три други елементи: спасување, рехабилитирање и реинтеграција – и 
да се поттикне едуцирањето и размената на најдобрите искуства во овие области.  

Годинава се одбележува 200-годишнината од аболицијата на прекуокеанската трговија со 
робови. На движењето на чие чело се наоѓаше британскиот парламентарец Вилијам 
Вилберфорс (William Wilberforce) му беа потребни неколку децении за да успее. Потребна 
беше цела една држава за да се продлабочи и да се прошири дефиницијата на човечко 
достоинство. Потребна беше цела една држава за да се произнесе дека моралните вредности 

се поважни од комерцијалните интереси. Денес тоа се очекува од сите држави што се фаќаат 
во костец со современиот предизвик на искоренување на трговијата со луѓе, таа современа 
форма на ропство.  

 
Трговија со луѓе - дефиниција  

Според Законот за заштита на жртвите од трговијата со луѓе, за „тешки форми на трговија со 
луѓе“ се смета:  

a. Трговија со луѓе заради сексуална експлоатација каде што лицето се наведува на 
комерцијален сексуален чин со примена на сила, со измама или по пат на принуда, или 
кога лицето што е наведено на таков чин е помладо од 18 г.; или 

б. Регрутирање, прикривање, транспортирање, обезбедување или набавка на лица 
заради експлоатација на нивниот труд или услуги, по пат на примена на сила, со 
измама или по пат на принуда, заради нивно подложување на присилно слугување, 
задолжување, отплаќање долг или ропство.   

Обемот и природата на модерното ропство   

Примената на сила, измамата или принудувањето на експлоатација на лица заради 
остварување профит претставуваат заеднички именител на сите облици на трговија со луѓе. 
Жртвата може да биде изложена на експлоатација на нејзиниот труд, на сексуална 
експлоатација, или истовремено и на едното и на другото. Во експлоатација на трудот 
спаѓаат ропството, принудната работа и задолжувањето. Во сексуална експлоатација по 
правило спаѓа злоупотребата во рамките на комерцијалната секс индустрија. Во други 
случаи, експлоатацијата на жртвите се врши во приватни домови од страна на лица што од 
нив често бараат и секс и работа. Примената на сила или принуда може да бидат директни и 
насилни или психолошки.    

Обемот и замавот што го зема модерното ропство опфаќаат широк спектар на процени. 
Според процените на Меѓународната организација за труд (International Labor Organization - 
ILO) – агенција на Обединетите Нации надлежна за прашања од областа на стандарди на 
трудот, вработувањето и социјалната заштита – на принудна работа, на работа поради 
задолженост, на принудна експлоатација на детската работна сила и на сексуално ропство се 
изложени 12,3 милиона луѓе; некои други процени се движат од 4 до 27 милиони.   

Според истражувањето од 2006 година, спонзорирано од страна на Владата на САД, 
годиншно со трговијата со луѓе надвор од националните граници се опфатени приближно 
800.000 лица и тука не спаѓаат милионите луѓе со кои се тргува во рамките на нивните 
сопствени земји. Приближно 80% од лицата жртви на транснационална трговија се жени и 
девојки, а околу 50% од нив се малолетни. Повеќето транснационални жртви се жени со кои 
се тргува заради комерцијална сексуална експлоатација. Со овие бројки не се опфатени 
милионите мажи и жени во светот што се жртви на трговија во рамките на сопствените земји 
– повеќето од нив заради принудна работа или заради задолжување.    

Плен на трговците со луѓе се лицата што се на некој начин незаштитени. Цел на трговците 
често се деца и млади жени, врз кои тие ги применуваат своите креативни и немилосрдни 
трикови со кои ги намамуваат потенцијалните жртви на тој начин што ќе ја стекнат нивната 
доверба. Во многу голем број случаи ги залажуваат со ветувања за подобар живот на тој 
начин што ќе овозможат брак, вработување или едукација.    

Жртви на трговијата се луѓе од сите националности и од сите култури. Некои заминуваат од 
земјите во развој во потрага по подобар живот со своите скромни работни квалификации во 
земји во кои подобро ќе просперираат. Други стануваат жртви на присилна работа или на 
отплата на финансиски долг во сопствената земја. Жените што сакаат да имаат подобра 

иднина се лажат со ветувања дека во странство ќе им биде најдена работа да чуваат деца, да 
работат како домаќинки, како келнерки или како манекенки – работни места преку кои 
трговците со луѓе се претвораат во кошмар на проституцијата од кој нема излез. Некои 
семејства им ги даваат своите деца на возрасни лица, често на свои роднини, што им 
ветуваат образование и шанса за успех во животот, а потоа наместо тоа децата ги продаваат 
заради експлоатација.  

Во фокусот на Извештајот за состојбите во трговијата со луѓе од 2007 година   

Извештајот за состојбите во трговијата со луѓе е најтемелен извештај за заложбите на 
земјите во борбата против тешките форми на трговија со луѓе. Во овој Извештај е опфатен 
периодот од април 2006 заклучно со март 2007 година. Во него спаѓаат држави што се 
сметаат за земји на потекло, транзит или дестинација за значителен број жртви на тешки 
форми на трговија со луѓе. Извештајот за состојбите во трговијата со луѓе од 2007 година 
дава ажурирана, глобална слика за природата и обемот на модерното ропстово и за 
најразличните облици на акција со кои земјите во целиот свет се борат против ова зло и се 
обидуваат да го искоренат.  

Голема е веројатноста дека трговијата со луѓе ги има зафатено сите земји во светот, така што 
ако некоја држава e изоставена, тоа значи само дека не биле достапни соодветни 
информации. Во коментарите за секоја поединечна држава опишани се обемот и природата 
на проблемот со трговија со луѓе, причината зошто таа држава e опфатена со овој Извештај и 
заложбите на нејзината влада во борбата против трговијата со луѓе. Исто така, во извештајот 
за секоја поединечна држава е наведена оценката за степенот до кој земјата ги почитува 
минималните стандарди за елиминирање на трговијата со луѓе што се зацртани со Законот за 
заштита на жртвите од трговијата со луѓе и дадени се сугестии за натамошна акција во 
борбата против трговијата со луѓе. Во другиот дел од извештајот за секоја држава наведено е 
што презема државата за спроведување на законите против трговијата со луѓе, за заштита на 
жртвите и за спречување на овој вид трговија. Во извештајот за секоја држава објаснета е 
основата за нејзиното рангирање како држава од 1. категорија, 2. категорија, 2. категорија 
под надзор или држава од 3. категорија. Извештајот за државите што спаѓаат во 2. категорија 
под надзор содржи објаснување користејќи ги критериумите зацртани со Законот за заштита 
на жртвите од трговијата со луѓе.   

Во Законот за заштита на жртвите од трговијата со луѓе се наведени три фактори според кои 
се определува дали некоја држава спаѓа во 2. категорија (или 2. категорија под надзор) или 
во 3. категорија:  
1) До кој степен таа држава е земја на потекло, транзит или дестинација за тешки форми на 
трговија со луѓе;  
 
2) До кој степен владата на таа држава не се придржува кон минималните стандарди што 
произлегуваат од Законот за заштита на жртвите од трговијата со луѓе меѓу кои, особено, 
степенот на корупција во државата поврзана со трговијата со луѓе; и  
 
3) Ресурсите и капацитетите на владата за борба против тешките форми на трговија со луѓе и 
нивно искоренување.  

Некои земји одржале конференции и воспоставиле специјални сили или национални 
акциони  планови со кои ги поставиле целите на борбата против трговијата со луѓе. Меѓутоа, 
конференциите, плановите и специјалните сили сами по себе немаат голема тежина во 
процената на напорите што ги вложува една земја.  
 
Наместо тоа, Извештајот се фокусира на конкретната акција на владите во борбата против 
трговијата со луѓе, особено во делот на судското гонење, обвиненијата и затворските казни 
за сторителите, мерките за заштита на жртвите и превенцијата.  
 
Извештајот не им придава големо значење на нацрт-законите или на законите што сè уште 
не се стапени во сила. И, на крајот, Извештајот не се фокусира на владини заложби што 

индиректно влијаат врз намалување на трговијата со луѓе, како што се едукативните 
програми, поддршката за економски развој или програми наменети за подобрување на 
рамноправноста на половите, иако сите овие се сметаат за значајни потфати.    

Категориите:  

1. КАТЕГОРИЈА  
Држави чии влади во целост ги почитуваат минималните стандарди зацртани со Законот за 
заштита на жртвите од трговијата со луѓе   

2. КАТЕГОРИЈА   
Држави чии влади не ги почитуваат во целост минималните стандарди зацртани со Законот 
за заштита на жртвите од трговијата со луѓе  но вложуваат значителни напори да ги 
постигнат тие стандарди 

2. КАТЕГОРИЈА ПОД НАДЗОР   
Држави чии влади не ги почитуваат во целост минималните стандарди зацртани со Законот 
за заштита на жртвите од трговијата со луѓе  но вложуваат значителни напори да ги 
постигнат тие стандарди 

И:  
a) Апсолутниот број жртви на тешки форми на трговија со луѓе е многу голем или 
значително се зголемува; или  
 
б) Не успеале да достават докази дека, споредено со претходната година, ги зголемиле 
своите напори во борбата против тешките форми на трговија со луѓе; или  
 
в) Утврдено е дека државата вложува значителни напори да постигне усогласување со 
минималните стандарди врз основа на определбата на таа земја да преземе дополнителни 
чекори во текот на наредната година.  

3. КАТЕГОРИЈА  
Држави чии влади не ги почитуваат во целост минималните стандарди и не вложуваат 
значителни напори да го сторат тоа  

Коментар за државата   

МАКЕДОНИЈА (2. категорија)   
Македонија претставува земја на извор, транзит и, во помала мерка, земја на дестинација за 
жени и деца со кои се тргува заради комерцијална сексуална експлоатација. Со жени и 
девојки од Македонија се тргува во рамките на земјата, од источните рурални средини во 
западна Македонија, заради сексуална експлоатација. Жртвите потекнувале од Молдавија, 
Албанија и во помала мерка од други источноевропски земји. Македонија била транзитна 
земја за жртви на трговија на пат за Србија, Црна Гора, Албанија и за Западна Европа.  

Македонската Влада не ги почитува во целост минималните стандарди за искоренување на 
трговијата со луѓе; меѓутоа, таа вложува значителни напори. Во 2006 година Владата 
оствари поголем напредок во своите заложби во борбата против трговијата со луѓе, особено 
преку соработката со органите на прогонот од соседните земји. Владата би требало да вложи 
поголеми напори во едукација на органите на прогонот околу разликата меѓу трговија и 
шверц со луѓе, да преземе чекори трговците со луѓе задолжително да добиваат казни 
соодветни на тежината на кршењето на законот и да вложи поголеми напори во судско 
гонење и подигнување обвиненија против претставници на власта што профитираат од 
трговијата со луѓе или се инволвирани во неа.    

Судско гонење  
 
Напорите на Владата на Македонија за судско гонење на трговците со луѓе во текот на 
минатата година дадоа позитивни резултати. Со член 418 од Кривичниот закон што се 
однесува на трговијата со луѓе, член 418 в. што се однесува на организирање група за 
трговија и член 191 што се однесува на присилна проституција, Владата на Македонија со 
закон ја забранува трговијата со луѓе заради сексуална и трудова експлоатација. Во 
легислативата за трговија со луѓе е додаден член 418 б. и тој се однесува на кривични 
санкции за шверц. Казните предвидени за трговија со луѓе заради комерцијална сексуална 
експлоатација се пропорционални на казните за силување. Законите предвидуваат доволно 
строги казни. Меѓутоа, во некои случаи на осудените престапници им беа изречени 
релативно лесни казни. Во 2006 година Владата судски гонеше 48 случаи поврзани со 
трговија со луѓе, што претставува значително зголемување споредено со 35-те случаи што 
беа судски гонети во претходниот извештаен период.   

Со примена на специјални истражни мерки и во соработка со владите на Албанија и на 
Грција, Владата на Македонија отвори судски процеси во три големи случаи на трговија со 
луѓе што завршија со изрекување пресуди и затворски казни за сторителите. Во првиот 
случај се работеше за 7, во вториот за 26, а во третиот за 21 обвинето лице. Беа изречени 
затворски казни во времетраење од 8 месеци до 13 години, пришто беа утврдени одредби за 
обесштетување на жртвите и за конфискација на имот. И покрај овие релативни успеси, 
судството остана најслабата алка во борбата против трговијата со луѓе, со значителни случаи 
на грешки во процедурата и одложувања што ги пролонгираа судските процеси. Стапката на 
осудување на трговците со луѓе остана ниска. И во 2006 година продолжи загриженоста 
околу случаи на корумпираност на судските органи. Двајца полицајци беа прогласени за 
виновни за криминални дејствија поврзани со трговија со луѓе и добија казни од 18 месеци 
односно две години.    

Заштита 

 
Владата на Македонија вложи значителни напори за да ја подобри заштитата на жртвите на 
трговијата со луѓе. Владата ги поттикнува жртвите да учествуваат во истражните постапки и 
во судските процеси. Жртвите можат против лицата што тргувале со нив да покренат 
граѓански постапки заради отштета и компензација. Ако жртвите на трговија се плашат дека 
кога ќе се вратат во својата земја ќе имаат проблеми или дека ќе бидат изложени на одмазда, 
тогаш тие можат да добијат статус на бегалци или азиланти. Надлежните обично не ги 
казнуваа жртвите на трговија за незаконски дејствија што ги извршиле како директна 
последица од тоа што биле предмет на трговија. Министерството за внатрешни работи, со 
поддршка на IOM [International Organization of Migration - Меѓународна организација за 
миграција, заб. прев.], раководи со транзитен прифатен центар што на жртвите на трговија 
им обезбедува безбедно сместување пред, за време и по завршувањето на судскиот процес, 
сè до нивната репатриација.  
 
Во текот на извештајниот период, во транзитниот прифатен центар им беше пружена помош 
на 17 жртви на трговија со луѓе. Во центарот се назначени четворица припадници на 
Министерството за внатрешни работи (МВР) заради обезбедување заштита. Министерството 
за труд и социјална политика (МТСП) отвори служба со која се постигна поголема 
координираност на помошта и заштитата што ги обезбедуваат државата и граѓанското 
општество преку системот за упатување на сведоци што беше воспоставен во 2005 г. Во 
февруари 2007 г., МВР и МТСП го потпишаа долгоочекуваниот Меморандум на разбирање 
(МР) со кој се утврдени специјални одредби за заштита на деца жртви на трговија и се 
обезбедува присуство на социјални работници за време на полициски рации. Исто така, 
Министерството за внатрешни работи е потписник и на Меморандум на разбирање за 
подобрување на соработката со една НВО што води прифатен центар за лица жртви на 
трговија внатре во државата.    

Превенција 
 
Владата на Македонија минатата година вложи значителни напори за превенција на 
трговијата со луѓе. На видни места на скопскиот аеродром и на други транспортни локации 
беа истакнати постери со бесплатната телефонска линија. Во соработка со една НВО, 
граничната полиција на сите гранични премини дистрибуираше материјали за будење на 
свеста за опасноста од трговијата со луѓе. Заедно со Меѓународната организација за 
миграција, Министерството за внатрешни работи покрена заедничка информативна кампања 
наменета за јавноста во руралните и во урбаните средини и дистрибуира преку 4.500 
картички со пораки упатени против трговијата со луѓе. Ударниот елемент во овој проект, 
песната и спотот „Отвори ги очите“, упатени против трговијата со луѓе, преведени на 
македонски и на албански јазик, беа изведени од седум најголеми поп-ѕвезди од Македонија. 
Министерството за надворешни работи ги обврзува своите конзуларни службeници да 
поминат обука за препознавање потенцијални жртви на трговијата со луѓе.   

